ქართული პრესის მონიტორინგი

24.05.2018

სარჩევი:
- 2 -რეზონანსი


- 2 -ისტორიული სამსჯავრო - სასამართლო, რომლის დასრულებასაც საქართველო 10 წელი ელოდა / "ამ საქმეს მნიშვნელობა ექნება არა მარტო საქართველოსთვის, არამედ სხვა კონფლიქტებისთვის - უკრაინასა და მოლდოვაში" (რეზონანსი)


- 3 -"ამგვარი განაჩენი უკვე სერიოზული პოლიტიკური სილის გაწვნაა რუსეთისთვის" / ირაკლი მენაღარიშვილის ინფორმაციით, დანაშაულის ჩამდენს მატერიალური კომპენსაცია ეკისრება (რეზონანსი)


- 4 -"სომხეთში რევოლუცია პუტინისთვის იყო ხელსაყრელი ყარაბაღის პრობლემის ჩასაქრობად" (რეზონანსი)


- 5 -ქართული ძიუდო მსხვერპლშეწირვის მოლოდინში (რეზონანსი)


- 6 -თამბაქოს მოხმარება და რეალიზაცია არ მცირდება / "ფასის ერთბაშად ზრდით ვერ მოხერხდა მწეველთა შემცირება და მაისიდან დაწესებულმა შეზღუდვამ რა ეფექტი უნდა მოიტანოს?" (რეზონანსი)


- 7 -საწვავის ხარისხისა და საავტომობილო პარკის სფეროში არსებული ვითარების მიმოხილვა (რეზონანსი)


- 8 -თბილისში 500 ადგილია, სადაც შეიძლება მეწყერი ჩამოწვეს / "სული ძლივს უკავიაო" რომ იტყვიან, ისეთი ადგილებია, მაგრამ თითქმის ყველა სამშენებლო პოლიგონად არის ქცეული" (რეზონანსი)


- 9 -ახალი თაობა


- 9 -პომპეომ კვირიკაშვილს ივანიშვილთან წერილი გამოატანა (ახალი თაობა)


- 11 -ლია მუხაშავრია: „ევროსასამართლოში საქართველო რუსეთის წინააღმდეგ საქმეს აუცილებლად მოიგებს“ (ახლი თაობა)


- 11 -კობა დავითაშვილი: „ქართულ ოცნების“ მცირე ნაწილი უმრავლესობაზე არ უნდა ბატონობდეს (ახალი თაობა)




რეზონანსი

ისტორიული სამსჯავრო - სასამართლო, რომლის დასრულებასაც საქართველო 10 წელი ელოდა / "ამ საქმეს მნიშვნელობა ექნება არა მარტო საქართველოსთვის, არამედ სხვა კონფლიქტებისთვის - უკრაინასა და მოლდოვაში" (რეზონანსი)

ავტ. ეკატერინე ბასილაია

სტატიაში ნათქვამია, რომ საქმეზე - "საქართველო რუსეთის წინააღმდეგ" ადამიანის უფლებათა სასამართლოს 17 მოსამართლე საბოლოო გადაწყვეტილებას რამდენიმე თვეში გამოაცხადებს და, რუსული შანტაჟის მიუხედავად, თბილისში ყველა, ოპოზიციაც და მმართველი გუნდიც, პოლიტოლოგებიც დარწმუნებულები არიან, რომ გადაწყვეტილება საქართველოს სასარგებლო იქნება, რუსეთი კი გამტყუნდება და დიდი კომპენსაცია დაეკისრება.
პოლიტოლოგების შეფასებით, კომპენსაციის დაკისრებასთან ერთად, ამ საქმის წაგება რუსეთისთვის მწარე პოლიტიკური სილის გაწვნაც იქნება.

სტატიის თანახმად, ღია მოსმენის დასრულების შემდეგ გამოითქვა კომენტარები. თბილისში აცხადებენ, რომ რუსულ მხარეს არგუმენტი არ ჰქონდა. ქართული მხარე სახელმწიფო ადვოკატის გამოსვლით კმაყოფილია. ადვოკატ ბენ ემერსონის შეფასებით, მოსალოდნელი იყო, რომ რუსეთის მთავრობა შეეცდებოდა, დაემტკიცებინა, რომ მათ მიერ ჩადენილი სამხედრო დანაშაული გაყალბებულია.
იუსტიციის მინისტრის მოადგილე გოჩა ლორთქიფანიძემ განაცხადა, რომ ეს იყო უკომპრომისო ბრძოლა სამართლიანობისთვის. მისივე თქმით, ამ საქმეს ექნება მნიშვნელობა არა მარტო საქართველოსთვის, არამედ ევროპის ფარგლებში სხვა კონფლიქტებისთვის - უკრაინასა და მოლდოვაში.
"ამგვარი განაჩენი უკვე სერიოზული პოლიტიკური სილის გაწვნაა რუსეთისთვის" / ირაკლი მენაღარიშვილის ინფორმაციით, დანაშაულის ჩამდენს მატერიალური კომპენსაცია ეკისრება (რეზონანსი)

ავტ. ეკატერინე ბასილაია

ინტერვიუ ირაკლი მენაღარიშვილთან.

საგარეო საქმეთა ყოფილი მინისტრი ირაკლი მენაღარიშვილი სტრასბურგის სასამართლოში 2008 წლის ომში რუსეთის მიერ ჩადენილ დანაშაულთა საქმეზე გამართულ მოსმენას ეხმაურება. მისი შეფასებით, ეს პროცესი საქართველოსთვის ძალიან დიდი მნიშვნელობისაა იმიტომ, რომ ეს იქნება პირველი საერთაშორისო სამართლებრივი შეფასება იმ მოვლენისა, რომელსაც რუსულ-ქართულ კონფლიქტს უწოდებენ, მაგრამ რეალობაში ეს იყო პირდაპირი, არაფრით მოტივირებული რუსული აგრესია საქართველოს წინააღმდეგ. რესპონდენტი იმედს გამოთქვამს, რომ სასამართლო იქნება პრინციპული და განაჩენი - სამართლიანი.
ჟურნალისტის კითხვაზე, იქონიებს თუ არა მიმდინარე პროცესზე გავლენას წინა წლებში „ქართული ოცნების“ ლიდერთა განცხადებები, რომ „მძინარე ცხინვალს დაესხა თავს სააკაშვილის ხელისუფლება“ და ეს ტერიტორია ოკუპირებული არ იქნებოდა, სააკაშვილს უმძიმესი შეცდომები რომ არ დაეშვა, მენაღარიშვილი განმარტავს, რომ საქართველოს სახელმწიფოს შიგნით ამა თუ იმ პოლიტიკური მოღვაწის თუ სტრუქტურის მიერ გადადგმული ნაბიჯები, შეცდომები თუ წარუმატებლობა შიდა დისკუსიის თემაა და ამას სტრასბურგის სასამართლო არ არკვევს.

ყოფილი მაღალჩინოსნის თქმით, სასამართლომ თუკი დაადგინა, რომ 2008 წლის აგვისტოში ადამიანის უფლებები დაირღვა, როგორც წესი, დანაშაულის ჩამდენს მატერიალური კომპენსაცია ეკისრება და ზოგადად, ამგვარი განაჩენი სერიოზული პოლიტიკური სილის გაწვნა იქნება რუსეთისთვის.

"სომხეთში რევოლუცია პუტინისთვის იყო ხელსაყრელი ყარაბაღის პრობლემის ჩასაქრობად" (რეზონანსი)

ავტ. ია აბულაშვილი

ინტერვიუ რამაზ საყვარელიძესთან.

პოლიტოლოგი რამაზ საყვარელიძე მსოფლიოში და საქართველოში ბოლო დროს განვითარებულ მოვლენებს აფასებს. 12-13 მაისს ნარკოპოლიტიკის გადახედვის მოთხოვნით გამართული საპროტესტო აქციების შესახებ საუბრისას ის აღნიშნავს, რომ აქციის ორგანიზატორების მოთხოვნებში ჩანდა გავლენა ყოფილი ხელისუფლების პოლიტიკოსებისა, რომლებიც ამჯერად არასამთავრობო ორგანიზაციებში არიან და ამით მათ ცუდი საქმე გაუკეთეს აქციის მონაწილეებს, რადგან სხვა რელსებზე გადაიყვანეს.
„ხელისუფლებამ აჩვენა, იგულისხმება შს მინისტრი გახარია, რომ მას კრიზისული სიტუაციის მოვლა შეუძლია. ანუ მმართველ გუნდში გამოჩნდა ახალი პოლიტიკური ფიგურა, რომელმაც გამოავლინა პროცესების დაგეგმვის უნარი და გახარიას სახით ხელისუფლებას ჰყავს სერიოზული რეზერვი.“ - ამბობს საყვარელიძე.
ექსპერტის განმარტებით, ოპოზიციის რიტორიკა უცვლელი რჩება - ისინი მუდმივად საუბრობენ მოსალოდნელ რევოლუციაზე. მისი თქმით, რევოლუციები არ ხდება მარტივი მიზეზებიდან გამომდინარე და არც სომხეთში განვითარებული მოვლენების საქართველოსთან შედარებაა მართებული, რადგან იქ პროცესების ამ მიმართულებით წაყვანა პუტინისთვის იყო ხელსაყრელი ყარაბაღის პრობლემის ჩასაქრობად.
საყვარელიძე იმეორებს, რომ გიორგი გახარიას სახით მმრთველ გუნდს ახალი რესურსი გაუჩნდა, რომელსაც კრიზისის პრევენცია შეუძლია, მაგრამ ერთი პოლიტიკური ფიგურა სიტუაციის შესაცვლელად საკმარისი არ არის.  
მისივე მოსაზრებით, პარტიის რებრენდინგი საკადრო პოლიტიკის გადახედვით უნდა დაიწყოს. საყვარელიძე მიიჩნევს, რომ კადრების შერჩევა უფრო დახვეწილი, მეცნიერებით გაჯერებული ფორმებით უნდა მოხდეს და არა საკუთარი გემოვნების მიხედვით. 
ქართული ძიუდო მსხვერპლშეწირვის მოლოდინში (რეზონანსი)

ავტ. თამარ შუკვანი

"რეზონანსთან" საუბრისას საქართველოს ძიუდოისტთა ნაკრების კაპიტანმა ვარლამ ლიპარტელიანმა განაცხადა, რომ ძიუდოს ფედერაციის პრეზიდენტ დავით ქევხიშვილის გადადგომა უპირობო მოთხოვნაა და საპროტესტო აქციები გაგრძელდება მანამ, სანამ მათი მოთხოვნა არ დაკმაყოფილდება.
სტატიის თანახმად, ძიუდოს ფედერაციაში განხეთქილება, უკვე რამდენიმე კვირაა, გრძელდება. სპორტსმენები ფედერაციის პრეზიდენტის გადადგომას ითხოვენ. პროტესტი დაიწყო მას შემდეგ, რაც ძიუდოში ევროპის ჩემპიონატიდან ქართველი სპორტსმენები საქართველოში პირველად დაბრუნდნენ მედლის გარეშე.

სპორტისა და ახალგაზრდულ საქმეთა კომიტეტის თავმჯდომარის პირველმა მოადგილემ შოთა ხაბარელმა "რეზონანსთან" საუბრისას აღნიშნა, რომ სპორტსმენების პროტესტს იზიარებს და მათი პრეტენზიები სრულიად ლეგიტიმურია: „არასერიოზულია, როდესაც სპორტსმენები ასე უკიდურესად გამოხატავენ პროტესტს, ქევხიშვილი კი ამ დროს ამბობს, რომ სავარძელი მაინც უნდა გამოეცვალა“. - განმარტა მან და აქვე აღნიშნა, რომ მზად არის, გამოსავალზე ისაუბროს არა კამერის წინ, არამედ საქმიან ატმოსფეროში, რადგან არსებული ვითარების შენარჩუნება ძიუდოს ინტერესებს დააზარალებს.

თამბაქოს მოხმარება და რეალიზაცია არ მცირდება / "ფასის ერთბაშად ზრდით ვერ მოხერხდა მწეველთა შემცირება და მაისიდან დაწესებულმა შეზღუდვამ რა ეფექტი უნდა მოიტანოს?" (რეზონანსი)

ავტ. ნათია ლომიძე

სტატიის ავტორი წერს, რომ თამბაქოზე დაწესებული რეგულაციის შედეგი უმნიშვნელოა, რადგან  რამდენიმეჯერ გაზრდილი აქციზის გადასახადი და შემდგომ დახურულ სივრცეში თამბაქოს მოწევის შეზღუდვა პროდუქციის რეალიზაციაზე გავლენას ვერ ახდენს. სპეციალისტები მიიჩნევენ, რომ მწეველთა რაოდენობა არ მცირდება.
თამბაქოს რეალიზაციის შესამცირებლად მასზე ფასის ზრდა მიაჩნია ერთ-ერთ ყველაზე მნიშვნელოვან ნაბიჯად "თამბაქოს კონტროლის ალიანსის" თავმჯდომარე გიორგი ბახტურიძეს. ის იმედს გამოთქვამს, რომ წლის ბოლომდე მთავრობა მიიღებს ამ გადაწყვეტილებას და გაზრდის გადასახადს:
„მივმართავთ მთავრობას, განსაკუთრებით ფინანსთა მინისტრს, რომელსაც ჯანსაღი დამოკიდებულება აქვს ამ საკითხის მიმართ, რომ თამბაქოზე გადასახადი იყოს შესაბამისი. 1,8 ევრომდე უნდა გაიზარდოს გადასახადი, ამის ვალდებულება საქართველოს აქვს, რათა ევროკავშირის ნორმას დაუახლოვდეს.“ - ამბობს ბახტურიძე. 
სტატისტიკის არარსებობის გამო კონკრეტული პასუხისგან თავს იკავებს აფბა-ს ვიცე-პრეზიდენტი პაატა ბაირახტარი. ამასთან, იგი მიიჩნევს, რომ ახალი რეგულაცია მწეველების რაოდენობას ვერ შეამცირებს, რადგან ამ მიმართულებით არაერთი უფრო მკაცრი რეგულაცია გატარებულა, მაგრამ შედეგი უმნიშვნელოა.

საწვავის ხარისხისა და საავტომობილო პარკის სფეროში არსებული ვითარების მიმოხილვა (რეზონანსი)

ავტ. თამარ ვეფხვაძე

სტატიის თანახმად, მიმდინარე წლის 18 მაისს ნავთობპროდუქტების იმპორტიორთა კავშირის ორგანიზებით გაიმართა კონფერენცია, რომელზეც განიხილეს საწვავის ხარისხისა და საავტომობილო პარკის სფეროში არსებული ვითარება. საწვავის ხარისხთან დაკავშირებით აღინიშნა, რომ სახელმწიფოში არსებობს ხარისხის გაუმჯობესების ჩამოყალიბებული პოლიტიკა, რომელიც შესაბამისი გეგმის მიხედვით ხორციელდება და შეიძლება ითქვას, რომ აშკარაა მნიშვნელოვანი შედეგები.
კონფერენციაზე ასევე ითქვა, რომ ატმოსფერული ჰაერის დაბინძურების 80%-ზე მეტი ავტოტრანსპორტზე მოდის. კონფერენციის მონაწილეები ერთხმად პროგრესულ ნაბიჯად მიიჩნევენ ტექნიკურ ინსპექტირებას და აღნიშნავენ, რომ ის უნდა გაგრძელდეს. მათივე მოსაზრებით, სასურველი იქნება, რომ საწვავის სტანდარტის გაუმჯობესების პარალელურად, ასევე შემუშავდეს გარკვეული რეგულაცია სატრანსპორტო საშუალებების იმპორტზე, ვინაიდან სხვა შემთხვევაში გარემოს გაუმჯობესების კუთხით ვითარება არ შეიცვლება.

თბილისში 500 ადგილია, სადაც შეიძლება მეწყერი ჩამოწვეს / "სული ძლივს უკავიაო" რომ იტყვიან, ისეთი ადგილებია, მაგრამ თითქმის ყველა სამშენებლო პოლიგონად არის ქცეული" (რეზონანსი)

ავტ. მარი ჩიტაია

გამოცემის ინფორმაციით, თბილისში 500-ზე მეტი მეწყერსაშიში ზონაა. როგორც სპეციალისტები განმარტავენ, პოტენციურად ყველა ფერდობი ეროზიის, ქვათაცვენის, კლდეზვავის ან მეწყრის რისკის შემცველია. მიუხედავად ამისა, მშენებლობა გეოლოგიურად საშიშ ზონებში წუთითაც არ შეჩერებულა. ეკოლოგების განცხადებით, მშენებლობაზე ნებართვის გაცემის წესი უნდა გამკაცრდეს. მათივე თქმით, კომპანიების უმეტესობა პროექტების განხორციელებისას საბჭოთა კავშირის დროინდელი გეოლოგიური დასკვნებით ხელმძღვანელობს, რაც რეალობას არ შეესაბამება.
მშენებლთა ლიგის დამფუძნებელი ანზორ საკანდელიძე "რეზონანსთან" აღნიშნავს, რომ სამშენებლო პროცესის დაწყებამდე მიწის გეოლოგიური მახასიათებლების შესწავლა არ ხდება, რაც მომავალში დედაქალაქსა და მის მცხოვრებლებს სერიოზულ საფრთხეს შეუქმნის. მისივე თქმით, არის რამდენიმე ადგილი, რომლებთან მცირე შეხებაც კი არ შეიძლება, თუმცა, მიუხედავად ამისა, მთელი თბილისი სამშენებლო პოლიგონად არის გადაქცეული

გარემოს დაცვისა და სოფლის მეურნეობის სამინისტროს გარემოს ეროვნული სააგენტოს გეოლოგიის დეპარტამენტის უფროს მერაბ გაფრინდაშვილის ინფორმაციით, დაახლოებით 1 წელიწადში შეიქმნება გეოლოგიური საფრთხეების ზონების რუკა, სადაც გამოყოფილი იქნება ტერიტორიები გეოლოგიური საშიშროებიდან გამომდინარე. როგორც გაფრინდაშვილმა "რეზონანსს" განუცხადა, საველე კვლევები დღესაც მიმდინარეობს, თუმცა უკვე შეფასდა მეწყრული ადგილები, რომელთა რაოდენობა თბილისში, შემოერთებული სოფლების ჩათვლით, უკვე 500-ს აჭარბებს.

ახალი თაობა

პომპეომ კვირიკაშვილს ივანიშვილთან წერილი გამოატანა (ახალი თაობა)

ავტ. მარიამ მჭედლიშვილი

ინტერვიუ მირიან მირიანაშვილთან.

საქართველოსა და რეგიონში მიმდინარე პროცესებზე გამოცემას „საქართველოს გადარჩენის მოძრაობის“ ლიდერი მირიან მირიანაშვილი ესაუბრა. მისი განმარტებით, ოფიციალურმა ვაშინგტონმა კონტროლი დაამყარა კავკასიაზე, იქმნება სამხრეთ კავკასიის მონიტორინგის ცენტრი და მისი ანალოგის დაარსება თბილისშიც არის დაგეგმილი, მოვლენები დინამიკურია და მოითხოვს საქართველოს ხელისუფლების შესაბამის ქმედებებს. რესპონდენტი ამბობს, რომ მთავრობას მოეთხოვება პოლიტიკური კურსის კორექტირება, რადგან ამ თვალსაზრისით დასავლეთს პრეტენზიები აქვს:
„ითვლება, რომ საქართველოს ხელისუფლებამ, პირადად ბიძინა ივანიშვილმა აირჩიეს არასწორი ტაქტიკა. ხელისუფლება უმოქმედოდაა. ელოდება, როდის ჩააჩოჩებს საბოლოოდ ამერიკა რუსეთს. ეს რომ მოხდება, მმართველი გუნდი მერე აპირებს ახალ კონფიგურაციაში გადაწყობას. ეს არის პოლიტიკური პროცესების კუდში ჩანჩალი. ასე ქვეყანა ბონუსებს ვერ მიიღებს“. - აცხადებს მირიანაშვილი.
რესპონდენტის ინფორმაციით,  აშშ-ის სახელმწიფო მდივანმა მაიკ პომპეომ პრემიერ-მინისტრ გიორგი კვირიკაშვილს ზეპირი დანაბარები და წერილი გაატანა ბიძინა ივანიშვილთან, პოლიტიკური კურსის კორექტირებისკენ ხისტად მოუწოდა და ამისთვის ვადაც განუსაზღვრა. 
მირიანაშვილის თქმით, ივანიშვილის გადაწყვეტილებაზეა დამოკიდებული არამხოლოდ მისი, არამედ მთლიანად ერის ბედი და თუკი ის დასავლეთს ზურგს შეაქცევს, დასავლეთი სხვაგან იპოვის დასაყრდენს. 
„ხელისუფლების წამმზომი ჩაირთო. თუ ბიძინა ივანიშვილი შემოთავაზებას დაყაბულდა, მის კანდიდატურას პრეზიდენტის პოსტზე ან პრემიერის თანამდებობაზე მხარდაჭერა ექნება. წინააღმდეგ შემთხვევაში, ის მოკლებული იქნება მხარდაჭერას“. - აღნიშნავს ყოფილი დეპუტატი და აქვე აცხადებს, რომ მოსალოდნელია ბიზნეს და პოლიტიკური ელიტის, ასევე, საეკლესიო პირების დასავლეთთან კავშირის გამყარება, რათა მათ საგარეო ბიზნესაქტივებს საფრთხე არ შეექმნას. მირიანაშვილის ინფორმაციით, ქართველი სასულიერო პირების ამერიკელებთან კომუნიკაცია განხორციელდა მსოფლიო პატრიარქისა და ბერძნული მართლმადიდებლური ეკლესიის შუამავლობით და საქართველოს კათოლიკოს პატრიარქიც საქმის კურსშია.
მირიანაშვილი სთავაზობს ხელისუფლებას, გამოიყენონ ის კონტაქტები და ინფორმაცია, რაც მან წლების მანძილზე დააგროვა და დასძენს, რომ შეთავაზება სრულიად უანგაროა და წმინდა პატრიოტულ ინტერესებს ემსახურება. 
ლია მუხაშავრია: „ევროსასამართლოში საქართველო რუსეთის წინააღმდეგ საქმეს აუცილებლად მოიგებს“ (ახლი თაობა)

ავტ. ნათია ხურცილავა

ინტერვიუ ლია მუხაშავრიასთან.

უფლებადამცველი ლია მუხაშავრია სტრასბურგის ევროპულ სასამართლოში „საქართველო - რუსეთის წინააღმდეგ“ საქმეზე საუბრობს. მისი შეფასებით, სტრასბურგის სასამართლოს მიერ ამ საქმის ზეპირი მოსმენით განხილვა სულაც არ არის მძიმე და რთული საქმე, თუმცა, როდესაც პროცესი ინიშნება და სახელმწიფო სახელმწიფოს წინააღმდეგ გამოდის, ეს იშვიათი მოვლენაა და მოსმენა საინტერესოდ უნდა წარიმართოს. 
მუხაშავრია დარწმუნებულია, რომ ამ საქმეს ქართული მხარე მოიგებს. მას იმის იმედიც აქვს, რომ ახლა საერთაშორისო პოლიტიკა რუსეთის წინააღმდეგ არის მიმართული და ამ მხრივ თავის როლს შეასრულებს ამ საქმეზე მიღებული გადაწყვეტილებაც.  
„ვფიქრობ, რუსეთი ასე ცუდად რომ იქცევა, ეს აიძულებს ევროსასამართლოს, რომ თავისი გადაწყვეტილება უფრო მკაფიოდ და ცალსახად ჩამოაყალიბოს“ - დასძენს უფლებადამცველი. 
კობა დავითაშვილი: „ქართულ ოცნების“ მცირე ნაწილი უმრავლესობაზე არ უნდა ბატონობდეს (ახალი თაობა)

ავტ. ნონა ცაბაძე

ინტერვიუ კობა დავითაშვილთან. 

„ხალხის პარტიის“ ყოფილი ლიდერი კობა დავითაშვილი ბიძინა ივანიშვილის პოლიტიკაში დაბრუნებას „ქართულ ოცნებაში“ არსებული დაპირისპირების აღმოფხვრის მიზნით ხსნის. მისი თქმით, ივანიშვილი ავტორიტეტია როგორც საპარლამენტო უმრავლესობისთვის, ისე, საკანონმდებლო ორგანოს ხელმძღვანელისთვის და მისმა დაბრუნებამ დაუყონებლივ გამოიღო კიდეც შედეგი. 
რაც შეეხება უთანხმოების მიზეზს, დავითაშვილის მოსაზრებით, საპარლამენტო უმრავლესობა დაყოფილი იყო მხარეებად და ერთი კონკრეტული ჯგუფი ცდილობდა, თავისი ინტერესები გაეტარებინა და გადაწყვეტილებებიც თავად მიეღოთ. რესპონდენტის თქმით, ესენი იყვნენ პარლამენტის თავმჯდომარე, ვიცე-სპიკერები, კომიტეტის თავმჯდომარეები და სხვ და ისინი უმრავლესობის სხვა წევრებს თავიანთი აზრის გათვალისწინებას აიძულებდნენ. 

დავითაშვილი ეხმაურება ნარკოპოლიტიკის ლიბერალიზაციის მოთხოვნით ბოლო დროს ახალგაზრდების მიერ გამოთქმულ პროტესტს და ამბობს, რომ სინამდვილეში, მათ ნარკოტიკების ლეგალიზაცია სურთ, რაც ყოვლად მიუღებელია. იგი იხსენებს, რომ დეკრიმინალიზაციის მოთხოვნით 2013 წელს მან პირველმა შეიტანა პარლამენტში კანონპროექტი, თუმცა, მას მხარი არავინ დაუჭირა. 
რესპონდენტი დარწმუნებულია, რომ ნარკოტიკის მოხმარების დეკრიმინალიზაცია მოიტანს მომხმარებელთა რიცხვის ზრდას და მათი გარდაცვალების გახშირებასაც. 
დავითაშვილს დარწმუნებულია, რომ საპარლამენტო უმრავლესობის დიდ ნაწილს გაცნობიერებული აქვს ეს რისკები და იმედი აქვს, რომ მსუბუქ დეკრიმინალიზაციაზე უარის თქმით საღი აზრი გაიმარჯვებს.

